
Nunat Avannarliit Killiit Siunnersuisoqatigiiffiata kaammattuutitut aalajangersagaanik nr. 

1/2023-mik Inatsisartut ilaliinissaannik siunnersuut:  

 

Nunat Avannarliit Killiit Siunnersuisoqatigiiffiata Islandimi, Kalaallit Nunaanni Sava-

limmiunilu naalakkersuisunut kaammattuutigaa 

 

 -Immamik nerisassaasivittut atukkatsinnik nunani avannarlerni killerni nunat suleqa-

tigiillutik qanoq illersuisinnaanerannut ataatsimut isiginnilluni pilersaarummik ataat-

simoorussamik aallartitsinissaq nunani avannarlerni killerni naalakkersuisut siulit-

taasuisa oqallisigissagaat  

 

-pisuussutinik maangaannartitsinissaq pinngitsoortinniarlugu, inuussutissanik piler-

suinerup isumannaatsuunissaa qulakkeeriarlugu, mingutsitsineq akiorniarlugu, Is-

sittup sakkussakillisaaffigiuarneqarnissaa aammalu uumasut assigiinngitsut amer-

lassusiannik imaanilu pissuseqatigiit ataqatigiinnerannik illersuiniarlutik nunani 

avannarlerni killerni naalakkersuisut siulittaasui anguniagaqarfiusumik suliaqassasut  

 

- nunani avannarlerni killerni naalakkersuisut siulittaasui Atlantikup avannarpasis-

suata nunarsuarmi imartatut piujuartitsinissamik tunngaveqarnerpaatut inissisima-

lernissaanik nunap immikkoortuiniinnaanngitsoq aammali Issittumi nunanilu tama-

laani suliniutiginnillutillu anguniagaqassasut aammalu tamatumani siuttuussasut  

 

(Aallartitat siulittaasuat Doris J. Jensen) 

 

 

Siullermik aallartitat siulittaasuannut Inatsisartuini Ilaasortaq Doris Jakobsen Jensen-imut 

Inatsisartuni ilaliinisaamut siunnersuutaanut Inui Ataqatigiinnit qujavugut. Taamatullu Naalak-

kersuisut akissuteqaataannut qujanaq. 

 

Nunat Avannarliit Killiit; nunarput, Island Savalimmiullu suleqatigiinnerat suleqatigiissinnaane-

rallu Inuit Ataqatigiinit pingaartutut isigaarput, aalisarnermut allanulluunniit tunngasuuppata.   

Pingaaruteqarpoq immami piniagassaatitta, immallu naasuisa pitsaasumik illersorneqarnissaat 

isumannaatsuunissaallu.  

Silap pissuttata allanngoriartupiloornerani unammilligassat aamma pineqartunut tunngasut pil-

lugit isumannaatsumik illersuinissarput eqqumaffigisariaqaripput Inuit Ataqatigiinit isumaqataaf-

figaarput. 

 

Immakkuttaaq angallanneq ukiuni kingullerni annertusiartuaarpoq ilaatigut takornariartaatit 

allallu angallatit nunanit allanersut eqqarsaatigalugit. Tamakkuupput aamma illersugassatsin-

nut tunngatillugu akornutaasinnaasut. Tassa uagut nunatsinni avatangiisinut kisitta sunniin-

ngilagut, avataaniittut aamma sunneeqataapput.  

Qujanartumilli nunatsinnit nunarsuarmioqataanitsinni illersuinissamut isumannaallisaanissamul-

lu nunatsinniit suleqataanertigut oqalliseqataanitsigullu suliniaqarnerit pioreerput. Ilaatigut Issit-

tumi siunnersuisoqatigiit, OSPAR-imut isumaqatigiisummi kiisalu FN ataani suliaqarfiit iluini. 

Tassuunatigut nunatta oqalliseqataanermigut illersuinermi pisariaqartitat qulakkeerniarneqar-

put.  

 



 
Nunatsinnittaaq pinngortitap avatangiisittalu illersorniarlugu iliuuseqarnissamik anguniagaqartu-

mik periusissiamik akuerisaqarpugut. Tassani uumassusilinnik piujuartitsinissaq kiisalu avata-

ngiisini unammilligassat siunnerfilernissaat anguniarneqarpoq. 

 

Naalakkersuisut suliani ingerlasuni oqariartuutaat isumalluarnartut Inuit Ataqatigiinit pitsaasutut 

isigaaavut. Oqaatigineqassaarlu, imartatsinni oqartussaaneq suli danskit oqartussaaffigim-

massuk. Taakkulu avaqqutiinnarlugit sulianik allanik aallartitsinissaq mianernartuussalluni. 

 

Tamakku tunngavilersuutigalugit Naalakkersuisut itigartitsinissamik inassuteqaataat Inuit Ata-

qatigiinit taperserparput.    

 

Qujanaq. 

 

 
 
 

 
 

 

 
 


